An eis ‘Gëlle Sprooch’ ?

Dir kënnt mir elo soen, eis Sprooch hätt jo näischt mat deem gazen Zodi rondrëm d’Gëlle Fra ze dinn. Do sinn ech net esou sécher. Et gëtt e sëlleche Vergläicher, tëscht der Sprooch an dem Monument, déi guer net esou ‘dolaanscht’ sinn.

Eis Sprooch ass och e Monument…dat vill méi al wéi d’Gold-Madame ass ; dat ës och joerelaang bei d’Läffele kritt huet, nach méi schlëmm :ignoréiert ginn ass ; dat och deen dommsten an iwwerhieflechsten Onverstand begéint huet an huet missen aushalen ; dat d’Nazi-Preisen äis och (den 10. Oktober 1941, also just e Joer duerno !) wollten an e Koup geheien. Grad ewéi fir d’Gëlle Fra, huet knapps een sech nom Krich fir eis Sprooch e Been ausgerappt, nach méi aremséileg : si ass praktesch an der Topegkeet vun deene erhéngere gelooss ginn, déi eppes Zerguttstertes hätte kënne / misste dofir an domat maachen. 

Als President vun der Rekonstruktioun deemools – et war vill méi ewéi eng ‘Restauratioun’ – kënnt ech iech hei Saache verzielen, datt dir mengt, dir gengt dreemen. Hei kann ee roueg vu Gebutteks, vu Wéischtheet an esouguer vu Verlugenheet schwätzen…et liewen der ower nach zevill, deenen een dat ower net wëllt undinn. Eent wëll ech ower verroden : Wann ech deemools den Här Staatsminister Pierre Werner net vun der Wichtegkeet vum Opbau hätt kënnen iwwerzeegen – hie wollt wéinst deem onméigleche Gerapps tëscht de sougenannte patrioteschen Organisatiounen d’Stécker zugudderlescht am ‘Musée de la Résistance’ zu Esch ophänke loossen – da giff haut garantéiert kee méi vun eiser Gëlle Madame schwätzen. Dat ass, op de Kapp vu menge Kanner a Kandskanner geschwuer, déi onverschimmte Wouerecht !  

Gutt, eist Lëtzebuergesch ass also och e Monument, ower dat léisst sech net mat enger ‘Souscription nationale’, net mat neiem Obelisk, mat Schweessapparaten, mat Vergulden, mat feierlecher Aweiung asw. erëm an d’Rei maachen. Wann d’Sprooch bis d’Baach of ass, da verleeft si sech an engem Mier vun Onverstand…a Bedaueren. Dir kënnt se net op e Camion fir bei eng Spezialfirma lueden, duerno an eng CARGOLUX-Boeing schuppen, a China transportéieren an erëm heem bréngen. Do hält jidfer Verglach op…grad ewéi déi Kopenhagener ‘Mierjëfferchen’ op kee Fall mat der Gëlle Fra ze vergläichen ass ; déi ass 1913 vum Brauerei-Proprietaire vu ‘Karlsberg’ einfach als Souvenir un den H.K.Andersson an eent vu senge Mäerercher an den Tivoli gestallt ginn…huet also näischt mat iergendenger Symbolik vun Doud, Leiden, Courage an Onfräiheet ze dinn. 

Leider ass et dacks esou, datt een an de Verdacht kënnt, géint dat Däitscht oder Franséischt ze sinn, wann ee sech konsequent fir eist Sprooch-Monument asetzt. Leider muss ee sech bal bei deenen Intelligenzbéischten entschëllegen, wann een zënter Dosende vu Joere behaapt, eis Sprooch wier d’Haaptstéck vum Stack vun eiser Eegenart. Wat soll dat ? Purismus ! Nationalismus ! Zesoe Faschismus. Maja.

Leider schéngt dat och Leit net wichteg genuch, déi ower Joer fir Joer, an ëmmer déiselwecht, mat Läicheminnen hir Blumme bei Griewer oder soss Monumenter Kräiz leeën. Vun do ass an de leschte 40 Joer keng Hëllef fir eis Sprooch komm. Leider, leider, leider…Mä dat kann äis net ophalen. Mir fuere mat Häerz a Verstand weider !

Dëse Samschdeg fannt dir an eisen 3 Haaptzeitungen dann och d’KLACK fir eis Sprooch N°158…am Joergank 16 ! 
